
    KUALA LUMPUR, 18 Okt (Bernama) -- Perdana Menteri, Datuk Seri Dr
Mahathir Mohamad berkata Malaysia dan Australia perlu membuang salah anggap
mengenai masing-masing dan memperbetulkan kesilapan dan prasangka jenerasi
lama.
    Kata beliau masanya telah tiba kedua-dua negara melihat masa depan
dengan berani dan secara proaktif mengekalkan perhubungan, pertukaran,
memperluas rangkaian rakyat dan perniagaan dan menyemaikan persefahaman
kebudayaan.
    Ini akan dapat membantu pemimpin-pemimpin, belia, korporat, politik dan
perniagaan masa depan untuk lebih bersedia meneruskan dan memperbaiki
hubungan antara Malaysia dan Australia, kata beliau di majlis jamuan malam
Yayasan Malaysia-Australia (MAF) sempena dengann Konvesyen Alumni
Universiti Malaysia-Australia di sini.
    Dr Mahathir berkata lebih banyak lagi perbincangan, dialog dan forum
awam dengan anggota-anggota panelnya terdiri dari para akademik dan
intelek, pemimpin-pemimpin korporat dan perniagaan dari sektor awam dan
swasta kedua-dua negara perlu diadakan untuk bertukar-tukar pendapat dan
idea dan berkongsi pengetahuan dan ilmu.
    Kata beliau melalui fellowship yang ditawarkan oleh MAF, beberapa
sarjana lanjutan telah datang ke Malaysia dan membawa faedah dalam berbagai
bidang termasuk kewartawanan, dan ini akan dapat mewujudkan kesedaran dan
kefahaman yang lebih lagi mengenai pembangunan negara ini.
    Dr Mahathir berkata ini juga akan membantu membuangkan salah anggap dan
prasangka akibat kejahilan atau pendedahan kepada laporan serong oleh media
yang mencari sensasi atau pun rakyat Malaysia sendiri yang, atas
sebab-sebab tertentu, tidak puas hati dengan negara mereka.
    Walaupun dengan turun naiknya, hubungan antara Malaysia dan Australia
pada umumnya baik dan dalam beberapa tahun kebelakangan ini telah menjadi
lebih kukuh sebagaiman dapat dilihat dalam bidang ekonomi di mana
perdagangan meningkat setiap tahun.
    Dr Mahathir berkata eksport Australia ke Malaysia tahun lepas berjumlah
RM5,300 juta, pertambahan sebanyak 14.2 peratus dari tahun sebelumnya,
sementara jumlah import meningkat ke RM3.080 juta, naik sebanyak 28.2
peratus dari tahun sebelumnya memberi Australia kelebihan perdagangan yang
baik.
    Malaysia kekal menjadi rakan kongsi perdagangan Asean Australia yang
ketiga terbesar dan juga rakan kongsi perdagangan Australia yang ke-11
terbesar. Sebaliknya Australia juga merupakan rakan kongsi perdagangan
Malaysia ke 11 terbesar.
    Walaupun terdapat peningkatan dalam perdagangan dan bilangan pelancong
dari antara kedua-dua negara, kata beliau hubungan utama Malaysia dengan
Australia ialah melalui bidang pendidikan.
    Dr Mahathir berkata Malaysia berhasrat untuk mejadi pusat kecemerlangan
antarabangsa dalam pengajian tinggi dalam abad ke 21 dan beliau yakin
Australia dapat memainkan peranan membantu Malaysia mencapai aspirasi ini.
    Beliau berharap Australia, yang mempunyai beberapa universiti dan
institusi pengajian tinggi yang terkenal akan menggalakkan mereka membuka
cawangan di Malaysia atau mengadakan program berkembar.
    Dr Mahahthir berkata perlancaran Koridor Super Multmedia, untuk
membolehkan pembelajaran jarak jauh, juga merupakan satu lagi peluang bagi
institusi-institusi pengajian tinggi Australia menyertainya dan membantu



menjayakan projek itu.
    Kata beliau Malaysia merupakan satu di antara sumber pelajar asing
Australia damn setakat ini kira-kira 120,000 pelajar Malaysia telah
menamatkan pelajaran mereka dan kira-kira 12,000 lagi masih belajar di
negara itu.
    Beliau juga mencadangkan institusi pengajian tinggi tempatan menarik
para akademik dan pakar dari seluruh dunia dan menubuhkan fakulti-fakulti
dan jabatan-jabatan pengajian yang dikehendaki.
    Kata beliau mereka perlu menerima pakai perubahan-perubahan yang
terjadi disekeliling supaya kekal menjadi releven.
    Untuk menjadi releven dengan sebenarnya, universiti-universiti perlu
memberi penekanan kepada penyelidikan dan bukan hanya menyebarkan ilmu
tanpa mengambil kira atau mengetahui apa gunanya ilmu itu, kata beliau.
    Dr Mahathir berkata bagi sesebuah negara yang berhasrat untuk melalui
proses perindustrian yang pesat peranan penyelidikan dan pembangunan di
institusi pengajian tinggi bukan sahaja tidak ternilai tetapi juga tidak
boleh tidak.
    Beliau berharap universiti-universiti Australia yang berhasrat membuka
cawangan atau mengadakan program berkembar dengan institusi Malaysia akan
menghargai keperluan mempunyai keupayaan penyelidikan dan pembangunan.
    "Di masa-masa lepas, universiti ialah tempat di mana ilmu di cari untuk
ilmu itu sendiri, kita tidak mampu mempunyai kenikmatan ini lagi
sekarang.....universiti sekarang adalah pelaburan yang mahal, menara gading
yang menyinar dalam udara yang dibersihkan adalah perkara yang lepas dan
perlu kekal di masa lepas," kata beliau.
    Kata beliau para akademik yang tidak pernah mengeluar kertas kerja
mereka hasil dari penyelidikan, hanya berminat untuk menyebarkan
pengetahuan lama, tidak menyumbang apa-apa terhadap pengumpulan ilmu. --
BERNAMA

